
Abstract. This article provides an in-depth examination of the concept of collective labor disputes, their legal and
social nature, and their classification. It analyzes the causes of such disputes in labor relations, particularly the
clash of interests between employers and employees, working conditions, and wage-related factors. The article
outlines the legal mechanisms for resolving these disputes, including reconciliation commissions, mediation, labor

JAMOAVIY MEHNAT NIZOLARINI HAL ETISH: MILLIY VA XORIJIY TAJRIBA

Hamroqulov Bahodir Mamasharifovich
yu.f.d. professor, Jahon iqtisodiyoti va
diplomatiya universiteti

Annotatsiya. Mazkur maqolada jamoaviy mehnat nizolari tushunchasi, ularning huquqiy va ijtimoiy mohiyati
hamda Klassifikatsiyasiga chuqur nazar tashlanadi. Mehnat munosabatlarida yuzaga keladigan jamoaviy
nizolarning kelib chigish sabablari, xususan, ish beruvchi va xodim o‘rtasidagi manfaatlar to‘qnashuvi, mehnat
sharoitlari va maosh bilan bog'liq omillar tizimli tahlil gilinadi. Magolada bunday nizolarni hal etishning huquqiy
mexanizmlari, xususan, yarashtiruv komissiyalari, vositachilik (mediatsiya), mehnat arbitraji va sudda ko‘rib
chiqish tartiblari hagida ma’lumot beriladi. Maqolada milliy qonunchilik bilan birgalikda AQSH, Germaniya, Buyuk
Britaniya va Fransiya kabi rivojlangan davlatlar qonunchiligi hamda amaliyoti tahlil qilingan. Statistik ma’lumotlar
hamda olimlarning fikr-mulohazalari asosida jamoaviy mehnat nizolarini samarali tarzda tartibga solish uchun
tadbir va takliflar muhokama qilinadi.

Kalit so‘zlar: jamoaviy mehnat nizolari, mehnat qonunchiligi, sud amaliyoti, xodim huquglari, jamoa shartnomasi,
mehnat arbitraji, mediatorlik (mediatsiya), yarashtiruv komissiyalari, xalgaro mehnat tashkiloti, nizolarni hal
etish mexanizmlari.

DOI: https://doi.org/10.47390/SPR1342V5112Y2025N73

Mehnat munosabatlarida paydo bo‘ladigan nizolar jamiyatning ijtimoiy-igtisodiy
taraqqiyotiga bevosita ta’sir etuvchi omillardan biridir. Xodimlar jamoasi va ish beruvchi
o‘rtasida yuzaga keladigan kelishmovchiliklar - jamoaviy mehnat nizolari - oz vaqtida va
samarali hal etilmasa, ishning toxtab qolishi, ish tashlashlar, hatto ijtimoiy keskinlikka olib

kelishi mumkin. Shu bois rivojlangan davlatlarda ham, O‘zbekistonda ham jamoaviy mehnat
nizolarini huquqiy tartibga solish va hal etish mexanizmlariga alohida e’tibor qaratilgan.

Mehnat nizolari avvalo yakka tartibdagi mehnat nizolari va jamoaviy mehnat nizolariga
bo‘linadi. Yakka tartibdagi nizolar alohida xodim bilan ish beruvchi o‘rtasidagi
kelishmovchiliklar bo‘lib, ularning kelib chiqishi, ko‘rib chiqilishi va hal etilishi tartibi
O‘zbekiston Mehnat kodeksining VII bo‘limida bayon etilgan. Jamoaviy mehnat nizolari esa
butun bir xodimlar jamoasi (yoki ularning vakili) bilan ish beruvchi (yoki ish beruvchilar
vakillari) o‘rtasida yuzaga keladigan tortishuvlardir. Yangi tahrirdagi Mehnat kodeksida
jamoaviy mehnat nizosining quyidagi ta’rifi berilgan: xodimlar va ish beruvchi o‘rtasida yangi
mehnat shartlarini belgilash yoki mavjud shartlarni o‘zgartirish, jamoa kelishuvi va
shartnomalarini tuzish yoki o‘zgartirish hamda mehnat qonunchilik hujjatlarini qo‘llash
masalalari bo‘yicha hal etilmay kelayotgan kelishmovchiliklar jamoaviy mehnat nizosi
hisoblanadi[1]. Ya’ni, bunday nizo odatda xodimlar tomonidan mehnat sharoitlarini yaxshilash,
ish haqini oshirish, ijtimoiy imtiyozlar talab gilinishidan kelib chigadi.

Yuqoridagi ta’rifdan ko‘rinib turibdiki, jamoaviy mehnat nizosi, odatda, ish beruvchi
mehnat qonunchiligi yoki shartnomalarni buzgani uchun emas, balki xodimlarning yangi talab
va manfaatlari qondirilmayotgani sababli vujudga keladi. Mehnat huquqi nazariyasida
nizolarning bunday ikki xil tabiati da’vo xususiyatidagi (huquqiy) nizolar va da’vo xususiyatiga
ega bo‘lmagan (manfaatdorlik) nizolar deb ataladi. Da’vo xususiyatidagi mehnat nizolari - bu
ish beruvchi tomonidan gonunlar, jamoa shartnomalari yoki mehnat shartnomasi shartlari
buzilishi tufayli kelib chigqan nizolardir. Bunday nizolarda xodim o‘z huquqini talab qiladi,
masalan, ishdan noqonuniy bo‘shatilgan xodimning ishga tiklanish da'vosi yoki xodimning
to‘lanmay qolgan ish haqini undirish talabi shular jumlasidandir. Da’vo xususiyatidagi nizolar,
qoida tariqgasida, sudlarda yoki korxonada tuzilgan maxsus mehnat nizolari komissiyalarida
ko‘rib chiqiladi va hal etiladi.

Da'vo xususiyatiga ega bo‘lmagan mehnat nizolari mehnatga doir qonun yoki
shartnomalarning buzilishi bilan bog‘liq emas, balki ish sharoitlarini yaxshilash bo‘yicha yangi
talablar yuzaga kelganda paydo bo‘ladi. Masalan, bir korxonadagi past maoshli xodimlar o‘z ish
haqini ko‘tarishni jamoaviy tarzda talab qilishlarida, ish beruvchi bu talabni rad etsa, xodimlar
jamoasi o‘rtasida da'vo xususiyatiga ega bo‘lmagan nizo paydo bo‘ladi. Bunday nizo odatda
da'vo (huquq) xususiyatiga ega emas, balki manfaatdorlik nizosi sifatida baholanadi. Shu bois,
bunday nizolarda xodimlar tomonidan qonuniy talab qo‘yilgan bo‘lib, ish beruvchi qonunni
buzmagan, nisbatan, hal etish uchun maxsus yarashtirish va vositachilik choralari qo‘llanilishi
zarur bo‘ladi.

Jamoaviy mehnat nizolari, odatda, ikki asosiy holatda yuzaga keladi. Birinchisi — ish
beruvchi tomonidan bir necha xodimning huquqlari bir vaqtda buzilganda (masalan, bir necha
xodimga maosh to‘lanmagani yoki butun bo‘lim xodimlari ishdan bo‘shatilgani holatida),
xodimlar birlashib, umumiy da’vo bilan chiqishlari mumkin. Bunday nizo, aslida, yakka mehnat
nizolarining yig‘indisi bo‘lib, u da’vo xarakteriga ega va shu sababli sud yoki mehnat nizolarini
ko‘rib chiquvchi komissiya orqali hal qilinishi mumkin. Ikkinchi holat esa - xodimlar tomonidan
mehnat sharoitlarini yaxshilash, jamoa shartnomasi tuzish, o‘zgartirish, ish haqgini indeksatsiya
qilish kabi talablar qondirilmaganda paydo bo‘ladigan nizolardir. Bunday holatda bu haqiqiy
jamoaviy (manfaatdorlik) nizosi hisoblanadi va uni hal etish uchun yarashtirish komissiyalari,

vositachi ishtirokida muzokaralar va mehnat arbitraji kabi mexanizmlar orqali murosaga
erishish magsadga muvofiq bo‘ladi.

O‘zbekistonda mehnat sohasidagi munosabatlar Mehnat kodeksi va boshqa qonunlar
bilan tartibga solinadi. 2023-yil 30-apreldan e’tiboran kuchga kirgan yangi tahrirdagi
O‘zbekiston Respublikasi Mehnat kodeksida jamoaviy mehnat nizolarini ko‘rib chiqish va hal
etish tartibi ilk bor alohida bobda kompleks ravishda belgilandi. Kodeksning 34-bobi 6-
paragrafida (570-581-moddalar) jamoaviy mehnat nizolarni tartibga solishga doir qoidalar
bayon etilgan. Unga muvofiq, jamoaviy mehnat nizolarini hal etishning bosqichma-bosqich
mexanizmi quyidagicha tashkil etilgan:

Birinchidan, xodimlarning jamoaviy talablari yuzaga kelganda, avvalo, ushbu talablar ish
beruvchiga rasman taqdim etilishi va ish beruvchi (yoki vakolatli vakili) tomonidan belgilangan
muddatlarda ko‘rib chiqilishi kerak. Xodimlar o‘z talablarini bevosita yoki o‘z vakillari
(masalan, korxonadagi kasaba uyushmasi qo‘mitasi orqali) taqdim etishlari mumkin. Ish
beruvchi esa bu talablarga ma’lum muddat ichida yozma javob qaytarishi shart. Agar ish
beruvchi xodimlar talabini qondirmasa yoki umuman javob bermasa, nizo kelib chiqgan deb
hisoblanadi va keyingi bosqichga o‘tiladi.

Ikkinchidan, jamoaviy nizoni murosa bilan hal etish uchun korxona doirasida
yarashtirish (kelishuv) komissiyasi tuziladi. Kodeksning 574-moddasiga binoan, yarashtirish
komissiyasi ish beruvchi va xodimlar vakillaridan teng asosda tashkil etiladi va nizoning ilk
bosqichda hal etilishini ta’minlashga harakat qiladi. Komissiya taraflar uchun manfaatli
murosali yechim topishga intilishi, har ikki tomonning dalil va takliflarini inobatga olish asosida
kelishuv loyihasini ishlab chiqishi lozim. Amaliyotda yarashtirish komissiyasi odatda korxona
rahbariyati va xodimlar kasaba uyushmasi vakillaridan iborat bo‘ladi. Yarashtirish komissiyasi
muayyan muddat (masalan, 5 ish kuni) ichida nizoni ko‘rib chiqib, taraflarni yarashtirishga
harakat qilmog‘ zarur. Agar shu muddatda murosa kelishuviga erishilsa, nizo hal etilgan
hisoblanadi va kelishuv bajarilishi nazorat qilinadi. Ammo komissiya doirasida kelishuvga
erishilmasa, kelgusi vositalarga o‘tish mumkin.

Uchinchidan, yarashtirish komissiyasi muvaffaqiyatsiz tugagan taqdirda, taraflar o‘zaro
rozilik asosida mediator (vositachi) jalb etishlari mumkin. 575-moddaga ko‘ra, mediator
tomonidan ishtirok etgan holda nizoni hal etish tartibi belgilangan. Mediator - nizoga bevosita
aloqasi bo‘lmagan, neytral shaxs bo‘lib, taraflar o‘rtasida vositachilik giladi va kelishuvga
erishish uchun ko‘maklashadi. Ozbekiston Respublikasining “Mediatsiya to‘g‘risida” gi qonuni
(2018-yil) bu borada umumiy huquqiy negizlarni yaratib bergan. Yangi Mehnat kodeksi
mediator xizmatidan foydalanish imkoniyatini rasman mehnat nizolari sohasiga kiritdi[2].
Mediator taraflarning umumiy manfaatlarini aniglash, turli muqobil yechimlarni taklif etish
orqali murosa topishga intiladi. Mediator ishtirokidagi yarashtiruv muzokaralari belgilangan
muddat (odatda 5 kun, 10 kungacha) ichida o‘tkazilib, yakunlari bo‘yicha bitim tuzilishi
mumkin. Aytish joizki, mediator xizmatidan foydalanish ixtiyoriy va bepul amalga oshirilishi
mumkKkin.

To‘rtinchidan, agar mediator ishtirokida ham nizo hal etilmasa, keyingi bosqich -
mehnat arbitrajiga murojaat etishdir. Mehnat arbitraji bu - jamoaviy nizolarni hal etish uchun
tashkil etiladigan maxsus organ bo'lib, u doimiy asosda faoliyat yuritishi nazarda tutilgan. 576-
moddaga muvofiqg, mehnat arbitraji yarashtirish komissiyasida murosa topilmagan hollarda
taraflarning arizasiga binoan tuziladi va nizoni hal etish bo‘yicha majburiy kuchga ega garor

gabul qilishi mumkin. 2023-yil iyul oyida O‘zbekiston Respublikasi Kambag‘allikni qisqartirish
va bandlik vazirining buyrug‘i bilan Doimiy asosda faoliyat ko‘rsatuvchi mehnat arbitraji
to‘grisidagi Namunaviy nizom tasdiqlandi[3]. Unga ko‘ra, respublika miqyosida hamda
Qoraqalpog‘iston Respublikasi, viloyatlar va Toshkent shahar darajasida doimiy mehnat
arbitraj komissiyalari tuzilishi belgilangan. Bunday arbitraj tarkibiga davlat organlari (mehnat
vazirliklari bo‘limlari), kasaba uyushmalari va ish beruvchilar uyushmalari vakillari kirishi
mumkin. Nizomda mehnat arbitrajining vazifalari, vakolatlari va ishlar ko‘rish tartibi bayon
qilingan. Xususan, mehnat arbitraji nizolarni ko‘rib chigishda taraflarning dalillarini o‘rganib,
adolatli yechim bo‘yicha hakamlik garorini chiqaradi. Mehnat arbitraji qarori belgilangan
hollarda majburiy ijro kuchiga ega bo‘lishi ham mumkin.

Beshinchidan, xorijiy tajribada yarashtiruv tartib-taomillarining barcha bosqichlaridan
o‘tilganda ham nizo hal etilmasa, xodimlar tomonidan oxirgi chora sifatida ish tashlashga o‘tish
masalasi tug‘ilishi mumkin. Lekin davlatimizda ish tashlash (zabastovka) huquqi rasman
gonunchilikda mustahkamlanmaganini alohida ta’kidlash zarur. Amaldagi Mehnat kodeksi va
boshqga qonunlarda xodimlarning ish tashlashi qanday hollarda mumkinligi yoki uning tartibi
hagida normalar mavjud emas. Shu bilan birga, Ozbekiston Respublikasi Jinoyat kodeksining
218-moddasi “tagiglangan ish tashlashga rahbarlik qilish” uchun javobgarlik belgilagan.

Yangi qonunchilikka kiritilgan muhim norma bu - da’vo xususiyatiga ega jamoaviy
mehnat nizolariga oid qoidadir. Agar jamoaviy nizo mohiyatan huquq buzilishi (da’vo)ga
taallugli bo‘lsa, bunday nizo sud tartibida ko‘rib chiqilishi mumkinligi belgilandi. Qonunchilikni,
jamoa kelishuvlarini va jamoa shartnomasini, ish beruvchi tomonidan kasaba uyushmasi
qo‘mitasi bilan kelishilgan holda gabul gilingan ichki hujjatlarni qo‘llash xususidagi jamoaviy
mehnat nizolari sud tomonidan ko‘rib chiqilishi lozim.

O‘zbekistonda mehnat nizolari bo‘yicha sud amaliyotiga nazar solsak, asosiy hal
etiladigan ishlar hanuzgacha yakka mehnat nizolaridan iborat ekani ma’lum bo‘ladi. Masalan,
rasmiy ma’lumotlarga ko‘ra respublika fuqarolik sudlari tomonidan 2023-yilda fuqgarolik
sudlarida 10 794 ta mehnat nizolari bo‘yicha ish ko‘rib chiqgilgan (shu jumladan 2 644 tasi ishga
tiklash talabi, 6 252 tasi esa to‘lanmagan maosh bo‘yicha da’vo) va ularning 8 967 tasi (83%)
bo‘yicha hal qiluv qarorlari chigarilgan. 2023-yilda mehnat nizosi bo‘yicha 1 307 ta da’'vo
arizasi ko‘rib chiqilib, shundan 761 tasi qanoatlantirilgan. Ularning 222 tasi ishga tiklash, 746
tasi ish haqini undirishga tegishli[4]. Keltirilgan raqamlardan ko‘rinadiki, rasman sudga
berilayotgan mehnat nizolari orasida jamoaviy tarzdagilari deyarli uchramaydi. Sababi,
yuqorida ta’kidlanganidek, haqiqiy jamoaviy (manfaatdorlik) nizolar sudgacha yetib bormaydi
- ularni sudda ko‘rib bo‘lmaydi ham. Odatda, korxonada bunday nizo shakllansa, taraflar ichki
muzokaralarda kelishishga harakat qgilishadi yoki nizo bosim ostida “yo‘qolib ketadi”.

Jamoaviy mehnat nizolarini hal etish sohasi rivojlangan xorijiy davlatlar tajribasi shuni
ko‘rsatadiki, nizolarni tartibga solishning huquqiy mexanizmlari asosan bir-biriga oxshash
tamoyillarga asoslanadi. Birinchidan, deyarli barcha davlatlarda mehnat nizolarida
xodimlarning uyushma tuzishi va kasaba uyushmalari orqali vakillik qilishi ta’'minlangan.
Ikkinchidan, jamoaviy muzokara (kollektiv bitim va kelishuvlarni tuzish jarayoni) mehnat
munosabatlarining ajralmas gismi sifatida qonunchilikda mustahkamlangan. Uchinchidan,
jamoaviy nizolarning “eng so‘nggi chorasi” sifatida ish tashlash huquqi ko‘pchilik
mamlakatlarda yo konstitutsiyaviy yoki qonunchilik darajasida tan olingan bo‘lib, uni qo‘llash
uchun qat’iy shart-sharoitlar belgilab qo‘yilgan bo‘ladi.

Amerika Qo‘shma Shtatlari mehnat qonunchiligida xodimlar va ish beruvchilar
o‘rtasidagi jamoaviy munosabatlar federal darajada tartibga solingan. 1935-yilda gabul
qilingan Milliy mehnat munosabatlari to‘g‘risidagi qgonun (National Labor Relations Act, NLRA)
xususiy sektordagi xodimlarga uyushma tuzish, jamoaviy shartnomalar tuzish uchun
kelishuvlar olib borish va yakdil harakat gilish huquqini berdi. Mazkur qonunga muvofiq,
xodimlar birlashgan holda oz mehnat sharoitlarini yaxshilash uchun choralar ko'rish,
jumladan, ish tashlash huquqiga egadirlar[5]. AQSHda ish tashlash - xodimlarning mehnat
nizosi davomida ish beruvchiga bosim o‘tkazish maqsadida vaqtincha mehnatdan tiyilib
turishidir. AQSH qonunchiligida ish tashlash huquqi mutlaq emasligi, turli cheklovlar
mavijudligini ta’kidlash lozim. Birinchidan, NLRA fagat xususiy sektor xodimlariga tegishli,
davlat xizmatchilari, qishloq xojaligi va maishiy xizmat xodimlari kabi toifalarga ushbu qonun
tadbiq etilmaydi. Davlat sektorida ish tashlash huquqi har bir shtat qonunchiligiga bog'liq, fagat
12 ga yaqin shtatda ayrim davlat xizmatchilariga (masalan, o‘qituvchilarga) cheklangan holda
ish tashlashga ruxsat berilgan, aksariyat shtatlarda esa davlat xizmatchilari uchun ish tashlash
taqgiqlangan yoki og‘ir cheklovlarga ega[5]. Ikkinchidan, transport sohasidagi (temiryo‘l va havo
transporti) xodimlar uchun alohida federal qonun - 1926-yilgi Temiryo‘l mehnati to‘g‘risidagi
gonun (keyinchalik qamrovi aviatsiyaga ham kengaytirilgan) amal giladi. Bu gonunga muvofiq,
temiryo’l va aviatsiya xodimlari ish tashlashga chigmasdan avval uzoq va murakkab muzokara
bosqichlarini o‘tishi shart, qolaversa, Kongress mazkur tarmoqdagi mojarolarga bevosita
aralashib, ish tashlashlarni to‘xtatib qo‘yishi mumkin. Uchinchidan, AQSH mehnat huquqi
amaliyotida ish tashlash turlari o‘rtasida farq mavjud: asosiy talablar uchun ish tashlash
gonuniy hisoblansa, amal gilayotgan jamoa shartnomasi davomida ish tashlash mumkin emas,
shuningdek boshqa korxona xodimlariga qo‘llab-quvvatlash uchun uyushtiriladigan
“ikkilamchi ish tashlashlar” ham NLRA bilan tartibga solinmaydi.

Buyuk Britaniyada jamoaviy mehnat nizolarini hal etish tizimi mehnat bozorini tartibga
solishning uzoq yillik an’analariga ega. Birinchidan, Britaniya qonunchiligida ish tashlash
huquqi to‘g'ridan-to‘g‘ri Konstitutsiyaviy darajada emas, balki odat huquqi va parlament
gonunlari bilan tartibga solinadi. Ish tashlashlar uchun ma’lum protsessual talablar o‘rnatilgan,
masalan, ish tashlashga chiqishdan avval kasaba uyushmasi 0z a’zolari orasida ovoz berish
o‘tkazib, ko‘pchilik qo‘llab-quvvatlagan taqdirdagina ish tashlash e’lon qilishi mumkin.
Shuningdek, ish tashlash boshlanishidan kamida 14 kun oldin ish beruvchiga yozma
ogohlantirish berish talab etiladi.

Ikkinchidan, Britaniyada uzoq vaqtdan buyon yarashtirish va arbitraj xizmati - ACAS
(Advisory, Conciliation and Arbitration Service) faoliyat yuritadi. ACAS mustaqil davlat organi
bo‘lib, ish joylaridagi nizolarni, jumladan, jamoaviy mehnat nizolarini muvaffaqiyatli hal etishga
ko‘maklashadi. ACAS xizmati orqali mehnat nizolarini jamoaviy yarashtiruv yo‘li bilan hal etish
tajribasi juda samarali ekani ta’kidlanadi - mustaqil tadqgiqotlarga ko‘ra, ACAS jalb qilingan
jamoaviy nizolarning 90% holatida murosa kelishuvi erishilgan va ish tashlashgacha
bormasdan muammo hal bo‘lgan[6]. Buyuk Britaniyada jamoaviy nizolarning aksariyati
aralash usul - ixtiyoriy yarashtiruv va belgilangan qonuniy shartlar asosidagi ish tashlash
huqugqini qo‘llash orqali hal etiladi. 2022-2023-yillarda Britaniyada ish tashlashlar soni va
gamrovi keskin oshgani kuzatiladi. Aholi turmush qiyinchiligi ortgan sharoitida temir yo‘l
transporti xodimlari, pochta xizmati, sog'ligni saqlash xodimlari, o‘qituvchilar kabi ko‘plab
sohalarda bir vaqtda ish tashlashlar bo‘lib o‘tgan[7]. Britaniya Hukumati ish tashlashlarni

tartibga soluvchi qonunlarni gayta ko‘rib chigishga ham Kkirishgan, xususan, 2023-yilda
“Majburiy minimal xizmat haqida”gi yangi qonun qabul qilinib, ayrim davlat tarmoqlarida ish
tashlash vaqtida belgilangan miqdorda xodimlar ishda qolishini talab etish mexanizmi joriy
etildi. Kasaba uyushmalari bu o‘zgarishlarga qarshi norozilik bildirib, ish tashlash huquqini
qisqartirishga yo‘l qo‘yib bo‘lmasligini ta’kidlashgan|[5].

Yevropaning aksariyat rivojlangan davlatlarida jamoaviy mehnat nizolarini hal
etishning oxshash tamoyillari mavjud. Fransiya, Germaniya, Italiya, Ispaniya kabi ko‘p
mamlakatlarda ish tashlash huquqi to‘g'ridan-to‘g‘ri konstitutsiya yoki mehnat kodekslarida
mustahkamlangan. Masalan, Fransiya Konstitutsiyasi 1946-yildan beri ish tashlash huquqini
tan oladi. Fransiyada har bir yirik korxona yoki tarmoq bo‘yicha davlat tarafidan tayinlanadigan
mediatorlar instituti mavjud - nizolar keskinlashganda mehnat vazirligi maxsus mediatorni
yuborib, taraflar o‘rtasida kelishuvga erishishga ko‘maklashadi. Germaniyada esa mehnat
nizolarini oldini olish mexanizmi sifatida korxonalarda ishchi kengashlari va tarmogqlararo
kollektiv shartnomaviy muzokaralar rivojlangan. Nemis qonunchiligiga ko‘ra, amaldagi
kollektiv shartnoma muddati mobaynida ish tashlash mumkin emas. Germaniyada ish
tashlashlar nisbatan kam uchraydi va asosan jamoa shartnomalarini yangi shartlarda tuzish
oldidan go‘llaniladigan so‘nggi bosim chorasi sifatida qaraladi.

Jamoaviy mehnat nizolarini hal etish har qanday davlat uchun murakkab, biroq hal
etilishi zarur bo‘lgan ijtimoiy-huquqiy vazifadir. O‘zbekistonda mazkur yo‘nalishda so‘nggi
yillarda muhim qadamlar qo‘yildi, jumladan, yangi mehnat kodeksida jamoaviy nizolarga oid
normalar birinchi marta to‘liq tartibga solindi, murosa bilan hal etishning zamonaviy
institutsional vositalari - mediator va mehnat arbitraji - joriy etildi. Mehnat nizolarida uch
tomonlama komissiyalar va davlatning muvofiqlashtiruvchi roli belgilandi. Bu o‘zgarishlar
amalda mehnat munosabatlaridagi mojarolarni sudga yetkazmasdan, konstruktiv muzokaralar
orqali hal qilishga xizmat qiladi.

Shu bilan birga, milliy qonunchiligimizda hal etilmay qolgan ayrim muammoli jihatlar
ham mavjud. Avvalo, xodimlarning ish tashlash huquqi masalasi ochiq turibdi. Natijada,
nizolarni hal etishning eng so‘nggi mexanizmi hanuz qonuniy maydonga chigmadi. Ta’kidlash
joizki, xalgaro standartlar va rivojlangan xorijiy davlatlar tajribasi ish tashlash huqugqini
belgilangan tartib va cheklovlar bilan bo‘lsa-da, huquqiy tan olish zarurligini ko‘rsatadi. Shu
o‘rinda, mehnat nizolarini hal etish tizimini takomillashtirish maqsadida quyidagi takliflarni
ilgari surish mumkin:

e Birinchidan, ish tashlash huquqining huquqiy asoslarini yaratish lozim. O‘zbekiston
Respublikasi Mehnat kodeksiga yoki alohida qonunga ish tashlashni tashkil etish tartibi,
shartlari va cheklovlari (masalan, qaysi tarmogqlarda taqiglanishi, ish tashlashdan oldin
o‘tadigan bosqichlar, xavfsizlik choralari va h.k.)ni kiritish magsadga muvofiq. Bu bir
tomondan xalgaro majburiyatlarimizni bajarishga, ikkinchi tomondan, amaliy hayotda
paydo bo‘lishi mumkin bo‘lgan norasmiy ish tashlashlarni qonun doirasiga keltirib, ular
ustida nazorat o‘rnatishga yordam beradi.

o Ikkinchidan, mehnat arbitraji tizimini institutsional rivojlantirish zarur. 2023-yilgi
nizom asosida tuziladigan doimiy mehnat arbitrajlarining tashkiliy va moddiy jihatdan
mustaqilligini ta’'minlash kerak. Mehnat arbitrajlari tarkibiga har uch tomon vakillari
(davlat, kasaba uyushmalari, ish beruvchilar uyushmalari) kirishi, ular qarorlariga
tarafsizlik kafolati berish mexanizmlari yaratilishi darkor. Shuningdek, arbitraj

garorlarining bajarilishi ustidan nazoratni kuchaytirish lozim - masalan, arbitraj hal

qiluv qarori bajarilmasa, maxsus jarima sanksiyalari yoki sud orqali ta’'minlash tartibi

qonunlarda belgilab qo‘yilishi mumkin.

e Uchinchidan, kasaba uyushmalari institutining rolini yanada oshirish talab etiladi.
Jamoaviy muzokaralar va nizolarda xodimlar manfaatini tartibli va professional himoya
qilish birinchi navbatda kasaba wuyushmalari zimmasida. Shu bois, kasaba
uyushmalarining mustaqilligi va faoliyati kafolatlarini amalda ta’'minlash dolzarb vazifa
hisoblanadi. Ish beruvchilar bilan muhokamalarda kasaba uyushmasi yetakchilarining
so‘zi o'tishi, zarur huqugqiy bilim va ma’lumotlarga ega bo‘lishi uchun shart-sharoit
yaratish zarur.

e To'rtinchidan, mehnat nizolari bo‘yicha statistika va ochiglikni oshirish kerak. Jamoaviy
nizolar soni, sabablari, hal etish usullari bo‘yicha rasmiy hisobot va ma’lumotlar
muntazam e’lon qilib borilishi lozim. Masalan, yil davomida nechta korxonada jamoaviy
kelishmovchiliklar ro‘y bergani, shularning qanchasi yarashtirish komissiyasida,
qanchasi mediator yordamida yoki mehnat arbitrajida hal bo‘lgani haqida omma
xabardor qilib borilsa, bu sohadagi muammolarni aniqroq ko‘rish va tahlil etish mumkin
boladi. Statistika ma’lumotlari asosida kelgusida me’yoriy-huquqiy bazani
takomillashtirishga doir qarorlar ham ilmiy asoslangan tarzda qabul qilinishi
osonlashadi.

Jamoaviy mehnat nizolarini hal etish - bu mehnat huquqi va ijtimoiy siyosat tutashgan
nuqta bo‘lib, uning samarali yo‘lga qo‘yilishi mehnat munosabatlarining barqarorligi va
adolatliligiga xizmat qiladi. O‘zbekiston oz mehnat qonunchiligini xalgaro standartlarga
moslashtirish yolida muhim gadamlar qo‘ydi. Endilikda bu normalarning amalda to‘g'ri
qo‘llanishi va munosabatlar ishtirokchilari tomonidan to‘la rioya etilishiga erishish lozim.
Xorijiy ilg‘or tajribalar shuni ko‘rsatadiki, har qanday nizoni tinch va murosa yo‘li bilan hal etish
imkoni bor - fagat shunga xizmat qgiladigan huquqiy mexanizmlar va muloqot madaniyatini
rivojlantirish talab etiladi. O‘ylaymizki, yurtimizda jamoaviy mehnat nizolarini hal etishning
yangi tartib-taomillari izchil garor topsa, bu ham ish beruvchi, ham xodimlar manfaatiga xizmat
qiladi.

